Тэма: Словы як назвы рэчаў, з’яў, паняццяў.
Мэта: навучыць вучняў вызначаць лексічнае значэнне слоў,  ужываць словы ва ўласным маўленні ў адпаведнасці з іх значэннем,  раскрываць значэнне слова рознымі спосабамі, удасканальваць уменне карыстацца выяўленчымі сродкамі мовы;
стварыць умовы для развіцця ў вучняў творчыхздольнасцей, эмацыянальнай чуйнасці, удасканальваць навыкі правапісу;узбагачаць актыўны слоўнікавы запас пяцікласнікаў;
садзейнічаць выхаванню светапогляду на аснове фарміраванняў вучняў уяўлення пра самабытнасць і непаўторнасць беларускай мовы,цікавасці да слоўнікаў;выклікаць пачуццё захаплення прыгажосцю і гармоніяй карцін прыроды; іх увагу да слова як назвы рэчаў, з’яў, паняццяў.
                                                        Ход урока:

1.Арганізацыйны момант (праверыць працоўныя месцы)
Добры дзень.  Я хачу пачаць урок  вершам Мар’яна Дуксы “Ранішняя малітва”:

Пашлі мне, новы дзень, удачу –

Шчаслівым быць зусім не грэх,

І не даводзь мяне да плачу,

І прынясі сягоння смех.

Хачу, каб сон мой добры збыўся,

Каб я  блінцоў наеўся ўсмак,

Ні з кім не біўся, не сварыўся,

Не пудзіў кошак і сабак.

Хай будзе ў нас навокал згода,

Усцешыцца мая радня,

Хай будзе між людзьмі лагода

І запануе дабрыня.
Я прапаную вам  выказаць добрыя  пажаданні адзін аднаму на ўрок і на ўвесь дзень.
2. Тлумачэнне тэмы “Слова як назва рэчаў, з’яў, паняццяў”

1. Уступнае слова настаўніка

Толькі што вы сказалі адзін аднаму добрыя словы, і ў кожнага з вас падняўся настрой. Але адным толькі словам можна і сапаваць настрой чалавеку на цэлы дзень, а, можа, і на ўсё жыццё. Значыць, слова мае нейкую неверагодную сілу. 
-На ваш погляд, як можа ўздзейнічаць слова на людзей? Якія дзеянні можа выклікаць добрае ці наадварот крыўднае слова?

 Слова выклікае смех і абурэнне, натхняе на добрую справу і стрымлівае злы намер, акрыляе ў радасці і суцяшае ў горы.  Як сказаў Я.Колас: ”Роднае слова – гэта першая крыніца, праз якую мы пазнаём жыццё і акаляючы нас свет”. І сапраўды, словам чалавек пазначыў разнастайныя прадметы і дзеянні, акрэсліў іх прыметы і ўласцівасці, выразіў самыя патаемныя пачуцці і адчуванні.Такім чынам, тэма ўрока “Слова як назва рэчаў, з’яў, паняццяў”.
На сталах у вас ляжаць дадаткі, якія мы будзем запаўняць у ходзе ўрока. Паспрабуйце па тым, што там запісана, назваць задачы ўрока (што мы павінны вывучыць на ўроку).
2. Тлумачэнне тэмы праз выкананне практыкаванняў вучнямі. Работа ў групах.

На дошцы запісаны словы. Клас дзеліцца на 4 групы (4 рады) . Вучням першага рада трэба выпісаць словы, якія абазначаюць прадметы. Вучням другога рада – словы, якія абазначаюць з’явы. Вучням трэцяга рада – прыметы. Вучням чацвёртага – дзеянні. На выкананне задання -  2 хвіліны.
Вецер, заледзянелы, белы, лыжы, каваць, лятаць, канькі, адліга, халодны, выць, іней, завіруха, коўдра, завейны, рукавіцы, снег, мароз, замятаць, сняжынкі, валёнкі, сцюдзёны, катацца.
1 група: лыжы, канькі, коўдра, рукавіцы, валёнкі.

2 група: вецер, адліга, іней, завіруха, снег, мароз, сняжынкі.

3 група: заледзянелы, белы, халодны, завейны, сцюдзёны.

4 група: каваць, лятаць, выць, замятаць, катацца.
Такім чынам, можна зрабіць вынік: слова -  гэта адзінка маўлення, якая называе прадметы, з’явы, дзеянні і прыметы.(Правілы зачытваюцца ў падручніку). Вучні запісваюць у дадатак, што можа называць слова.
Гэтыя словы аднолькава разумее той, хто гаворыць, і той, хто слухае. Значыць, у памяці аднаго і другога на аснове жыццёвых назіранняў і вопыту склалася агульнае ўяўленне аб прадметах, з’явах, дзеяннях, якасцях, якія называюцца тымі ці іншымі словамі. Такім чынам, агульныя ўяўленні людзей аб розных прадметах і з’явах рэчаіснасці складаюць лексічнае значэнне слова – тое, што слова абазначае. ( Правілы зачытваюцца ў падручніку). У дадатак запісваюць, што такое лексічнае значэнне слова. 
Давайце праверым, ці ведаеце вы, што абазначаюць гэтыя словы. Я задам вам загадкі, а вы з прапанаваных слоў выбірыце адгадку. Франтальная работа.
Загадкі Зімы:

1. Матылі насіліся,

Над зямлёй кружыліся,

А як долу ўпалі —

Белым пухам сталі.

(Сняжынкі)
2. I маставік ён, і мастак.

Ён мосціць холадам, дзівак,

Малюе холадам, дзівак.

Завуць яго... Хто скажа, як? 

(Мароз.) 

3. Як жыве — заўжды маўчыць,

Нерухома ён ляжыць,

А вясной, калі памрэ,

Мчыцца з гор, шуміць, раве.

(Снег.) 

4. Зноўку снегам замяла

Увесь выган ля сяла.

Вецер гурбы абдымаў

I да неба паднімаў. 

Ранкам глянулі ў акно: 

Ух! Ад снегу ледзь відно. 

Хтосьці мёў, і хтосьці выў. 

Адгадайце, хто ж то быў. 

(Завіруха.) 

5. На катку на коней стаў,

Хуткай птушкаю памчаў.

I мяне без гэткіх коней

Аніхто ўжо не дагоніць.

(Канькі.) 

6. Дзве драўляныя пантофлі

Так падобны, як дзве кроплі,

Дзве пятлі, не для красы

Два задраныя насы.

3 горачкі бягуць па следзе,

А на іх дзяўчынка едзе.

(Лыжы.)
Скажыце, калі ласка, як мы вызначылі лексічнае значэнне гэтых слоў? (па апісанні). У дадаткі вучні запісваюць 1 спосаб вызначэння лексічнага значэння слоў.
А вы спрабавалі калі-небудзь самі прыдумаць загадкі? Творчае заданне. Скласці загадкі пра зімовыя вобразы.
Якая тэма аб’ядноўвае ўсе гэтыя словы?(тэма – зіма). Дапоўніце  асацыятыўны рад сваімі словамі, якія ў вас асацыіруюцца з зімой: лёд, снежань, люты, студзень, снегапад, вецер, зіма, Новы год, Дзед Мароз, іней, град, санкі і г.д. Гэта яшчэ адзін спосаб вызначэння лексічнага значэння слова (падбор слоў на адну тэму або блізкіх па значэнні). У дадатак запісваюць 2 спосаб вызначэння лексічнага значэння слова.
3. Замацаванне новай тэмы практыкаваннямі.

1. Праца з тэкстам. Чытанне тэксту.

Бабуліна казка

Мароз намаляваў на шыбах акон дзівосныя ўзоры. Шуміць за сцяной сівер, гойдае  галіны, гудзе ў коміне.  Нават здаецца, што вецер скіне маладзік з неба. Вось-вось пачнецца буран.

Бацька з маці паехалі ў горад, а Зося і Толік засталіся ў хаце з бабуляй. “Бабуля, раскажы нам казку”, - просіць Зося і туліцца да бабулі.

Бабуля адкладвае ўбок шытво, ссоўвае на лоб акуляры, і добрая ўсмешка расплываецца ў яе зморшчынках. “Якую ж вам казку расказаць?”- пытаецца яна.

Заданне: злаві памылку. Выправіць арфаграфічныя  памылкі

Мороз намаляваў на шыбах акон дівосныя узоры. Шуміць за сценой сівер, гойдае  галіны, гудзе ў коміне. Нават здаецца, што вецер скіне маладзік з неба. Вось-вось пачнецца буран. 

Батька з маці паехалі ў горад, а Зося і Толік засталіся ў хаце з бабуляй. “Бабуля, раскажы нам казку”, - просіць Зося і туліцца да бабулі.

Бабуля адкладвае шытво, ссоўвае на лоб акуляры і добрая ўсмешка расплываецца ў яе зморшчынках. “Якую ж вам казку расказаць?”- пытаецца яна.
(мароз, дзівосныя, ўзоры, сцяной, бацька, )

?Ці можна сказаць, што гэта тэкст? Чаму?

?Вызначце тэму тэксту.

?Як вы думаеце, ці закончаны гэты тэкст?
Індывідуальнае творчае заданне: закончыць апавяданне, прыдумаўшы казку пра зіму, якую магла б расказаць бабуля сваім унукам. (прыкладна  10 сказаў)
Фізкультразмінка.

Раз – падняцца, усміхнуцца.

Два – сагнуцца, разагнуцца.

Тры – галоўкай паківаць.

На чатыры – рукі шырэй.

Пяць – рукамі памахаць.

Шэсць і сем – прысесці ўсім.

Восем – усіх за парты просім.
Ці ёсць у гэтым тэксце словы з незразумелым  для вас значэннем?

Шыба, маладзік, буран, сівер. У адрозненні ад папярэдніх слоў значэнне гэтых слоў вам невядома. Як жа даведацца пра яго? Для гэтага існуе яшчэ адзін спосаб вызначэння лексічнага значэння слова – з дапамогай тлумачальных слоўнікаў.  У дадатак запісваюць 3 спосаб вызначэння лексічнага значэння слоў. З тлумачальных слоўнікаў вучні выпісваюць значэнні незразумелых слоў.

Шыба – кавалак шкла, устаўлены ў аконную раму.

Маладзік – месяц у першай квадры.

Буран – моцная бура.

Сівер – халодны паўночны пранізлівы вецер.
2. Гэтыя словы называюцца ўласнабеларускімі. Іх можна сустрэць толькі ў беларускай мове. Наша мова ўвогуле вельмі багатая і разнастайная. Трапнымі словамі карысталіся яшчэ здавён нашы продкі, выкарыстоўваючы іх ў напісанні твораў вуснай народнай творчасці. Якія творы вуснай народнай творчасці вам вядомы? (загадкі, песні, казкі, хуткагаворкі, легенды, прыкметы і павер’і, прыказкі і прымаўкі) 

Заданне ў пары. З дадзеных слоў скласці сказы – народныя прыкметы пра зіму.
Калі замёрзлыя вокны паволі сталі раставаць, заўтра наступіць пацяпленне.

Калі варона ў добрае надвор'е крычыць на ляту, то зіма будзе снежная, а лета — дажджлівае.

Перад маразамі  дым з коміна ўзнімаецца слупамі, перад адлігаю — сцелецца па зямлі.
3. Асабліва багата ў беларускай мове гаваркіх слоў. Плынь, дранікі, снежань, падушка, падручнік, падарожнік, назоўнік. Паспрабуйце па назве здагадацца пра прыметы гэтых слоў. А якія вы ведаеце  беларускія гаваркія словы?
4. Усе ўласнабеларускія словы падтрымоўваюцца правілам беларускага правапісу. Але ў беларускім маўленні ёсць словы, якія гэтым правілам не падтрымоўваюцца. Як называюцца такія словы?(запазычаныя або іншамоўнага значэння)
Арфаграфічная хвілінка.

Т…левізар, літ…ратура, лат…рэя, ч…рапаха

Меру вадкасці знайдзіце,

Адну з літар прыкладзіце.

З шахматаў, хто пажадае,

Хай фігуру пашукае.

Від мастацтва – 

Ва ўсім свеце вывучаюць яго дзеці. (літаратура)

Першае слова – кавалак тканіны,

Што дзірку закрыў на бушлаце…

Слова другое – 

Кавалак драўніны,

Што ветразь нясе на фрэгаце.

А ў цэлым ёсць гульня такая,

Што кожны з вас

Хоць адзін раз,

Але ў яе гуляе. (латарэя)

Аб ім мы марылі даўно.

У дом прыехала кіно.

У разетку падключаецца – 
Мультфільмы пачынаюцца. (тэлевізар)

Адгадайце, носіць хто

Касцяное паліто?

Робяць з яго прадаўцы

Гузікі і грабянцы. (чарапаха)

На якую арфаграму ўсе гэтыя словы? Якое з іх запазычанае?

5. Знайдзі пяты лішні:

Гамбургер, барбекю, верашчака,  піца, папкорн

Бультэр’ер, бульдог, даберман, такса, выжал

Бандана, бейсболка,берэт, капялюш, цыліндр

Верашчака – вадкая мучная страва з кавалачкамі сала, каўбас, свіных рабрынак.

Выжал – сабака для палявання на птушак, які мае прыроджаную здольнасць рабіць стойку перад знойдзенай дзічынай.

Капялюш – галаўны ўбор з палямі і высокім верхам.

4. Праверка творчых заданняў.
1) Праверка зімовай казкі. Каментарый настаўніка. Дзякуючы словам, мы не проста можам не проста называець прадметы, з’явы, але ствараець цудоўныя творы, такія, як атрымалася ў вучня…

2) Праверка народных прыкмет.  З даўніх часоў  беларускі народ прадказваў надвор’е па розных прыкметах. У наш час астролагі па зорках прадказваюць будучае. Для вас я падрыхтавала астрапрагноз.
Авену нашаму няймецца,

Заўсёды весела жывецца

Чым бы ні займаўся ён,

Усюды лезе наражон.

 І ўзімку гэтага года

Чакайце, будуць прыгоды.

Цялец ніколі не сумуе

І весяліць народ

Абавязкова пашанцуе

Яму ў гэты год.

Цялец марозу не баіцца.

Ён пра здароўе клапаціцца.

Са здароўем не шаліце.

Калі што 03, званіце.

А што сказаць вам пра Блізнятаў?

Яны працуюць за дваіх.

Яны вясёлыя рабяты

І год вясёлы будзе ў іх.

Раку жадаю наперад глядзець,

Не пяціцца назад.

Каб не прыйшлося чырванець

І свой хаваць пагляд.

Вядома ўсім, што горды Леў – 

Знак каралей і каралеў.

Год Ката абавязкова

Прынясе ўдачу вам.

Сяброў набудзеце вы новых

На зайздрасць гэтым каралям.

Дзева – знак адказны, строгі.

 Пра дом клапоціцца  свой.

У гэтым годзе ўсе дарогі

Адкрываюцца прад ёй.

Шалі, як правіла, любяць вагацца,

У справах не могуць ніяк разабрацца.

Вы не хвалюйцеся, у гэтым годзе

Самі з сабой будзеце ў згодзе.

Побач з вамі дастойныя людзі,

Якія вас ведаюць, цэняць і любяць.

Для Скарпіёна год праляціць, як ракета.

Сустрэчы, знаёмствы, планы, праекты.

Год будзе ўдалы ў вучобе, у справах.

З блізкімі зносіны – усё, як у марах.

Стралец пацэліць без сумнення

У цэлі ўсе абавязкова.

 І ў той жа час у адно імгненне

У іх пачне страляць нанова.

У Казярога справы памяльчаюць,

Но важнасці сваёй не памяняюць.

Ён з лёгкасцю рашае ўсе праблемы.

Чакайце ў новым годзе перамены.

Вадалею ў год Ката вельмі пашанцуе.

І ніхто ў гэты год з ім не засумуе.

Воду ён не будзе ліць

З пустога ў парожняе.

Будзе праўду гаварыць,

Калі гэта можна.

Рыбы- самы чуйны,  рамантычны

Знак астралагічны.

Зноў чакае рамантызм вас

Цэлы год практычна

5. Абагульненне  і сістэматызацыя набытых ведаў.
Вучні звяртаюцца да ўжо запоўненых дадаткаў і робяць вынікі.

 Што такое слова?
Што слова называе?

Што такое лексічнае значэнне слова?

Якімі спосабамі можна вызначыць лексічнае значэнне слова?

6. Дамашняе заданне.

Стар.51 (правілы); практыкаванне 93 – 4 узровень; практыкаванне 95 – 5 узровень.

7. Вынікі і выстаўленне адзнак за ўрок з каментарыямі настаўніка.

8. Рэфлексія.
На сталах у вас ляжаць сняжынкі. Напішыце на адваротным баку сняжынкі 2 словы. Адно з іх выкажа вашы ўражанні ад ўрока, а другое – адносіны да настаўніцы, якая выкладала гэты ўрок. 

